Werk saam met God en bereik jou doelwitte

(Saamgestel deur Dr. Leon Pienaar, dekaan aan die Bet-El Divisie en
besturende direkteur van LEDISA Coaching Academy).

Sal dit nie lekker wees as ons net 'n gebedjie kan sé - God, help my asseblief om hierdie
doel te bereik of God, verander my asseblief sodat ek ‘n beter mens sal wees - dan gaan slaap
ek en word die volgende oggend met nuwe gedagtes, 'n nuwe hervormende gemoed en
lewensverandering reeds in plek.

Ongelukkig werk God nie so nie.

Ons versuim dikwels om ons geestelike doelwitte te bereik omdat ons terugsit en wag
dat God ons verander, terwyl Hy alreeds vir ons Sy voorstelle gegee het. Ons volg dit egter
nie sodat ons kan verander nie.

Kom ons begin ons studie oor die bereiking van ons doelwitte en nuwejaarsvoorneme
deur saam met God te werk en te kyk wat die Bybel oor verandering te sé het. Lees die
volgende Bybelverse en identifiseer die rol wat ons speel asook die rol wat God in die
transformasieproses speel. Die eerste antwoord is as voorbeeld vir jou gegee.

Skrifverwysing | My Rol God se Rol
Rom. 12:2 Ek moet my denke vernuwe. | God sal my verander.
Joh. 8:31-32




Joh. 15:4-5
Joh. 17:17
2 Kor. 10:3-5

Kom ons som dit op:

Wat is jou rol in die veranderingsproses?

Wat is God se rol in die veranderingsproses?

Leef volgens die Woord

Die Griekse woord vir "getrou bly / in My bly" wat in Johannes 8:31-32 en Johannes 15:4-5
gebruik word, is dieselfde woord wat gebruik word om in 'n huis te woon. Die idee is dat
ons nie net die woord vir 10 minute per dag besoek nie. In plaas van slegs besoek, moet
ons in die Woord leef / binne die Woord woon.

Mediteer daaroor. "Kou" en "Herkou" daaraan terwyl jy deur jou dag stap. Oordink dit in
jou gedagtes. Laat dit jou vul en die manier waarop jy oor die lewe dink, verander. Laat
ditjou oorvloedig en gereeld verander sodat jy jou doelwitte kan volg en die regte besluite

kan neem.

Dit is wat dit beteken om ons gedagtes te vernuwe. Ons trek daardie ou gedagtes uit en
trek die nuwe gedagtes aan - en sodoende word ons gedagtes "nuut".

Persoonlike Refleksie

Wat is jou Nuwejaarsvoorneme of doel vir die nuwe jaar?

Hoe lyk jou lewe tans in daardie area?




Sukkel jy op hierdie gebied van jou lewe en indien wel, hoe lank al?

Het jy al vir God gevra of Hy jou sal verander? Indien wel, het Hy jou verander?

Indien nie, wat sal jy moet doen as jy verander wil word volgens die Bybelverse wat jy
sopas in die tabel hierbo bestudeer het?

Wat het die Bybel oor jou doel te sé? (Hou tydens hierdie studie aan om die Bybel te
deursoek vir hulp met jou doelwit. Jy kan begin met 'n Google-soektog bv. Bybelverse vir
woede, ens.)

Praktiese gereedskap wat kan help

Elke keer as ek aan 'n nuwe doel of projek begin werk, is my gedagtes gewoonlik gevul
met my eie siening, tradisie, kultuur of selfs ander se menings oor die onderwerp. Om
my denke by God se siening aan pas, moet ek die Bybel neem en gaan kyk wat God oor
die saak dink. Die eerste ding wat jy dus moet doen as jy jou nuwejaarsvoornemens wil
deurvoer, is om in die Bybel vir hulp te soek. Kyk wat dink God van jou doelwit of
nuwejaarsvoorneme. Vra Hom om enige onderliggende kwessies te openbaar wat jou
daarvan weerhou om jou doel te bereik - kyk dan wat die Bybel oor daardie kwessies te
sé het.

As jy hulp soek met die vernuwing van jou gedagtes, is daar hulp beskikbaar. Ons
Bybelsgebaseerde Lewensafrigtingskursus in Afrikaans bevat 'n Module oor die
"Vernuwing van jou gedagtes". Dit leer jou hoe om jou gedagtes te vernuwe en verskaf
heelwat werksblaaie en gereedskap vir hierdie doel.

Geniet die veranderingsproses saam met God.



